
তথ্যবিবরণী                                                                                                                নম্বর : ৫০৩১
শেখ রাসেল ক্লাব কাপ জুনিয়র বক্সিং প্রতিযোগিতায় চ্যাম্পিয়ন রাজশাহীর মডার্ন ক্লাব
ঢাকা, ৪ কার্তিক (২০ অক্টোবর) :


জাতির পিতা বঙ্গবন্ধু শেখ মুজিবুর রহমানের কনিষ্ঠ পুত্র শহিদ শেখ রাসেলের জন্মদিন ও শেখ রাসেল দিবস উদযাপন উপলক্ষ্যে আয়োজিত শেখ রাসেল ক্লাব কাপ জুনিয়র বক্সিংয়ে প্রতিযোগিতায় চ্যাম্পিয়ন হয়েছে রাজশাহীর মডার্ন বক্সিং ক্লাব।

রাজধানীর মোহাম্মদ আলী বক্সিং স্টেডিয়ামে অনুষ্ঠিত প্রতিযোগিতায় রাজশাহী ৪টি স্বর্ণ পদক জিতে সেরা হয়। ২টি স্বর্ণ জিতে রানার আপ হয়েছে যশোরের মোমিননগর প্রীতি পরিষদ।

 খেলা শেষে বিজয়ীদের মধ্যে পুরস্কার বিতরণ করেন যুব ও ক্রীড়া প্রতিমন্ত্রী মোঃ জাহিদ আহসান রাসেল। তিনি জাতির পিতার কনিষ্ঠ পুত্র শহিদ শেখ রাসেলের স্মরণে শেখ রাসেল ক্লাব কাপ জুনিয়র বক্সিং প্রতিযোগিতা আয়োজন করায় বাংলাদেশ বক্সিং ফেডারেশনকে ধন্যবাদ জানান। এ জাতীয় প্রতিযোগিতার মাধ্যমে প্রতিভাবান বক্সার বেরিয়ে আসবে বলে আশাবাদ ব্যক্ত করেন। তিনি বলেন, এ সকল তরুণ উদীয়মান খেলোয়াড়দের উন্নত প্রশিক্ষন প্রদানে জোর দিতে হবে তাহলে এরা বিশ্ব দরবারে বাংলাদেশকে নেতৃত্ব দেবে। 


আনসারের মহাপরিচালক ও বাংলাদেশ বক্সিং ফেডারেশনের সভাপতি মেজর জেনারেল মিজানুর রহমান শামীমের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন যুব ও ক্রীড়া মন্ত্রণালয়ের সিনিয়র সচিব মোঃ আখতার হোসেন। পৃষ্ঠপোষক প্রতিষ্ঠানের কর্মকর্তা এফ এম ইকবাল বিন আনোয়ার,  ফেডারেশনের সহ-সভাপতি নিজামউদ্দিন চৌধুরী পারভেজ এবং সাধারণ সম্পাদক মাজহারুল ইসলাম তুহিন এ সময় উপস্থিত ছিলেন।

দুই দিনব্যাপী প্রতিযোগিতায় ৩৫টি ক্লাবের ১২০জন বক্সার ৬টি ওজন শ্রেণিতে অংশগ্রহণ করেন।
#

আরিফ/পাশা/রাহাত/এনায়েত/রফিকুল/জয়নুল/২০২১/২১০০ঘণ্টা 

তথ্যবিবরণী                                                                                                                          নম্বর : ৫০৩০
হামিদুর রহমান জাতীয় যুব শুটিং প্রতিযোগিতার উদ্বোধন
ঢাকা, ৪ কার্তিক (২০ অক্টোবর) :


বাংলাদেশ শ্যুটিং স্পোর্ট ফেডারেশন কর্তৃক আজ গুলশানস্থ বাংলাদেশ শ্যুটিং স্পোর্ট কমপ্লেক্সে আয়োজিত ৪র্থ হামিদুর রহমান জাতীয় যুব শুটিং প্রতিযোগিতা  উদ্বোধন করেছেন যুব ও ক্রীড়া প্রতিমন্ত্রী মোঃ জাহিদ আহসান রাসেল। এ সময়ে বিশেষ অতিথি হিসেবে উপস্থিত ছিলেন যুব ও ক্রীড়া মন্ত্রণালয়ের সিনিয়র সচিব মোঃ আখতার হোসেন। 


উদ্বোধন অনুষ্ঠানে প্রধান অতিথির বক্তব্যে প্রতিমন্ত্রী বলেন, শ্যুটিং বাংলাদেশের অত্যন্ত সম্ভাবনাময় একটি খেলা। আন্তর্জাতিক অঙ্গনে এ খেলাটির মাধ্যমে সর্বপ্রথম পরিচিত লাভ করেছিল বাংলাদেশ। সরকার খেলাটির হারানো গৌরব পুনরুদ্ধারে নিবিড়ভাবে কাজ করছে। অচিরেই ফেডারেশনের নেতৃবৃন্দকে সাথে নিয়ে প্রধানমন্ত্রীর সঙ্গে দেখা করবেন বলে তিনি জানান। তিনি বলেন, একটি পূর্ণাঙ্গ শুটিং কমপ্লেক্স নির্মাণ করা হবে। আন্তর্জাতিক মানের শুটিং কমপ্লেক্স নির্মাণ করতে পারলে এবং প্রয়োজনীয় সুযোগ সুবিধা ও উন্নত প্রশিক্ষণের মাধ্যমে বিশ্বমানের শ্যুটার তৈরি করা সম্ভব হবে, যারা বিশ্বমঞ্চে বাংলাদেশকে নেতৃত্ব দেবে।

চার দিনব্যাপী প্রতিযোগিতার খেলা গুলশানস্থ বাংলাদেশ শ্যুটিং স্পোর্ট কমপ্লেক্সে অনুষ্ঠিত হবে। ১০ মিটার এয়ার রাইফেল পুরুষ ও নারী; ১০ মিটার এয়ার পিস্তল পুরুষ ও নারী এবং ওপেন সাইট এয়ার রাইফেল পুরুষ ও নারী বিভাগে খেলাগুলো অনুষ্ঠিত হবে। ফেডারেশনের সিনিয়র সহসভাপতি ইশতিয়াক আহমেদ বাবলুর সভাপতিত্বে যুব ও ক্রীড়া মন্ত্রণালয়ের অতিরিক্ত সচিব (ক্রীড়া) মোশাররফ হোসেন মোল্লা, ফেডারেশনের সাধারণ সম্পাদক ইন্তেখাবুল হামিদ অপু উপস্থিত ছিলেন।
#

আরিফ/পাশা/রাহাত/এনায়েত/রফিকুল/জয়নুল/২০২১/২০৪৫ঘণ্টা 

তথ্যবিবরণী                                                                                                                          নম্বর : ৫০২৯
রংপুর সুগার মিল পরিদর্শন ও মতবিনিময়কালে শিল্প সচিব 

বন্ধ মিল চালুর জন্য কর্মপরিকল্পনা দাখিলের নির্দেশ
গাইবান্ধা, ৪ কার্তিক (২০ অক্টোবর) :


শিল্প সচিব জাকিয়া সুলতানা বাংলাদেশ চিনি ও খাদ্য শিল্প কর্পোরেশন (বিএসএফআইসি) কর্তৃপক্ষ ও রংপুর সুগার মিলের ব্যবস্থাপনা পরিচালককে কস্ট-বেনিফিট অ্যানালাইসিসসহ বিদ্যমান সমস্যা চিহ্নিতকরণ এবং তা উত্তরণে বাস্তবসম্মত করণীয় উল্লেখপূর্বক সময়াবদ্ধ কর্মপরিকল্পনা জরুরিভিত্তিতে দাখিলের জন্য নির্দেশ দিয়েছেন।

আজ শিল্প মন্ত্রণালয়ের অধীনস্থ বিএসএফআইসি’র আওতাধীন গাইবান্ধা জেলায় অবস্থিত রংপুর  সুগার মিল পরিদর্শনশেষে মিলের কর্মকর্তা-কর্মচারীদের সাথে মতবিনিময়কালে তিনি সংশ্লিষ্টদের এ নির্দেশনা প্রদান করেন। এ বছরে রংপুর সুগার মিলজোন এলাকায় উৎপাদিত আখ সুষ্ঠুভাবে  নিকটবর্তী জয়পুরহাট সুগারমিলে মাড়াইয়ের লক্ষ্যে করণীয় নির্ধারণের জন্য এ মতবিনিময় সভার আয়োজন করা হয়।

মতবিনিময়কালে শিল্প মন্ত্রণালয়ের অতিরিক্ত সচিব এস এম আলম, যুগ্ম সচিব মু. আনোয়ারুল আলম, গাইবান্ধার জেলা প্রশাসক মোঃ আবদুল মতিন, বিএসএফআইসির ঊর্ধ্বতন কর্মকর্তাবৃন্দ, গোবিন্দগঞ্জের উপজেলা নির্বাহী কর্মকর্তা, সংশ্লিষ্ট থানা ভারপ্রাপ্ত কর্মকর্তা, সুগার মিলের ব্যবস্থাপনা পরিচালক, কর্মকর্তা-কর্মচারীসহ সংশ্লিষ্টরা উপস্থিত ছিলেন।

পরে তিনি রংপুর সুগারমিলের খামার এলাকা পরিদর্শন করেন।
#

মাহমুদুল/পাশা/রাহাত/এনায়েত/রফিকুল/জয়নুল/২০২১/২০১০ঘণ্টা 

তথ্যবিবরণী                                                                                                                        নম্বর : ৫০২৮
জনগণের আর্থসামাজিক উন্নয়নে সরকার বদ্ধপরিকর
                                  --  জনপ্রশাসন প্রতিমন্ত্রী

মেহেরপুর, ৪ কার্তিক (২০ অক্টোবর) :


জনপ্রশাসন প্রতিমন্ত্রী ফরহাদ হোসেন বলেছেন, আওয়ামী লীগ নেতৃত্বাধীন বর্তমান সরকারের সদিচ্ছার কারণেই দেশের কৃষি, শিক্ষা, স্বাস্থ্য-সহ বিভিন্ন ক্ষেত্রে ব্যাপক উন্নয়ন ঘটেছে। তিনি বলেন, এদেশের জনগণের আর্থসামাজিক উন্নয়নে সরকার বদ্ধপরিকর।


আজ মেহেরপুরে ‘গোপালপুর ভিলেজ রোড পাকাকরণ’ কাজের ভিত্তিপ্রস্তর স্থাপন অনুষ্ঠানে প্রধান অতিথি হিসেবে বক্তৃতাকালে প্রতিমন্ত্রী এসব কথা বলেন।


ফরহাদ হোসেন বলেন, জনগণ যাতে স্বচ্ছন্দে জীবন যাপন করতে পারে, সেজন্য বর্তমান সরকার আন্তরিকভাবে কাজ করে চলেছে। মেহেরপুরেও প্রতিটি ক্ষেত্রে ব্যাপক উন্নয়ন ঘটেছে। এ অঞ্চলের অধিকাংশ রাস্তাঘাট পাকা করা হয়েছে। বিভিন্ন নদী ও খাল খননের মাধ্যমে নাব্যতা ফিরিয়ে আনা হয়েছে। ফলে শুষ্ক মৌসুমে সেচ কাজে পানি ব্যবহার করা যাচ্ছে। এছাড়া এ অঞ্চলের নদী ও খালগুলো মাছের অন্যতম প্রধান উৎস হয়ে উঠেছে। জনগণের দুর্ভোগ দূর করে আর্থসামাজিকভাবে উন্নত করতে সরকার কাজ করে যাচ্ছে।


অনুষ্ঠানে জেলা প্রশাসক ড. মোঃ মুনসুর আলম খান, পুলিশ সুপার মোঃ রাফিউল আলম বিশেষ অতিথি হিসাবে উপস্থিত ছিলেন।
#
শিবলী/পাশা/রাহাত/এনায়েত/রফিকুল/রেজাউল/২০২১/২০১৫ ঘণ্টা
তথ্যবিবরণী                                                                                                                           নম্বর : ৫০২৭
এদেশে কেউ সংখ্যালঘু নয়
 -- প্রবারণা পূর্ণিমা উৎসবে তথ্য ও সম্প্রচার মন্ত্রী
ঢাকা, ৪ কার্তিক (২০ অক্টোবর) :


তথ্য ও সম্প্রচার মন্ত্রী ড. হাছান মাহ্মুদ বলেছেন, বাংলাদেশে কেউ সংখ্যালঘু নয়, এদেশ আমাদের সবার। হিন্দু-মুসলিম-বৌদ্ধ-খ্রিষ্টান সকল ধর্মের মানুষের মিলিত রক্তস্রোতে বঙ্গবন্ধুর নেতৃত্বে আমরা স্বাধীনতা পেয়েছি। বঙ্গবন্ধুকন্যা প্রধানমন্ত্রী শেখ হাসিনার নেতৃত্বে এদেশকে সাম্প্রদায়িক সম্প্রীতির অনন্য উদাহরণ হিসেবে অম্লান রাখতে আমরা বদ্ধপরিকর।

মন্ত্রী আজ রাজধানীর মেরুল বাড্ডার আন্তর্জাতিক বৌদ্ধ বিহারে প্রবারণা পূর্ণিমা উৎসবে প্রধান অতিথির বক্তৃতায় এসব কথা বলেন। 


 বৌদ্ধ সম্প্রদায়ের দ্বিতীয় বৃহত্তম এই ধর্মীয় তিথিতে সকলকে শুভেচ্ছা জানিয়ে এ সময় মন্ত্রী বলেন, মহামতি গৌতম বুদ্ধের অহিংসা ও জনহিতের বাণী আমাদের শান্তি ও সম্প্রীতির দিশারী। 


বিহারের অধ্যক্ষ ভদন্ত ধর্মমিত্র মহাথেরোর সভাপতিত্বে আওয়ামী লীগের দপ্তর সম্পাদক ব্যারিস্টার বিপ্লব বড়ুয়া এবং আওয়ামী স্বেচ্ছাসেবক লীগের সাধারণ সম্পাদক মোঃ আফজালুর রহমান বাবু অনুষ্ঠানে বিশেষ অতিথি হিসেবে যোগদান করেন। আমন্ত্রিত অতিথির বক্তব্য রাখেন বাংলাদেশ বুদ্ধিস্ট ফেডারেশন সভাপতি প্রকৌশলী দিব্যেন্দু বিকাশ চৌধুরী বড়ুয়া ও সাধারণ সম্পাদক ভিক্ষু সুনন্দপ্রিয়। সভাশেষে অতিথিবৃন্দ প্রবারণার ফানুস ওড়ানোতে অংশ নেন। 

#

তথ্যবিবরণী                                                                                                                          নম্বর : ৫০২৬
ইসলামের নামে ফেৎনা-বিভেদ সৃষ্টিকারীদের রুখে দাঁড়ান
                                    -- তথ্য ও সম্প্রচার মন্ত্রী
ঢাকা, ৪ কার্তিক (২০ অক্টোবর) :


ইসলামের নামে ফেৎনা-বিভেদ সৃষ্টিকারীদের রুখে দাঁড়ানোর উদাত্ত আহ্বান জানিয়েছেন তথ্যমন্ত্রী ও আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।

ঈদে-মিলাদুন্নবীতে শান্তি মহাসমাবেশে ড. হাছান দ্ব্যর্থহীন কন্ঠে স্মরণ করিয়ে দেন, এই জনপদে, এই উপমহাদেশে কোনো যুদ্ধ-বিগ্রহের মাধ্যমে ইসলাম বিস্তার লাভ করেনি। ওলি-আম্বিয়ারা মানুষকে ভালোবাসা দিয়ে, বুঝিয়ে ইসলামের সুশীতল ছায়াতলে এনেছেন। তাই যারা ইসলামের কথা বলে ওলি-আম্বিয়াদের বিরোধিতা করে, হানাহানিতে লিপ্ত হয়, অন্য ধর্মাবলম্বীদের ওপর আক্রমণ করে, তারা ফেৎনা বা বিভেদ সৃষ্টিকারী। এদের রুখে দাঁড়াতে হবে।

আজ হিজরি ১৪৪৩ সনের ১২ রবিউল আউয়াল মহানবী (সা:) এর জন্ম ও ওফাত দিবস পবিত্র ঈদে-মিলাদুন্নবী উপলক্ষ্যে রাজধানীর রমনায় ইঞ্জিনিয়ার্স ইনস্টিটিউশনে অনুষ্ঠিত জশনে জুলুস ও শান্তি মহাসমাবেশ প্রধান অতিথির বক্তৃতায় মন্ত্রী এসব কথা বলেন। 


আয়োজক সংগঠন আঞ্জুমানে রহমানিয়া মইনীয়া মাইজভান্ডারীয়া ও আন্তর্জাতিক সুফি ঐক্য সংহতির চেয়ারম্যান সৈয়দ সাইফুদ্দীন আহমদের সভাপতিত্বে মুক্তিযুদ্ধ বিষয়ক মন্ত্রী আ ক ম মোজাম্মেল হক, ধর্ম প্রতিমন্ত্রী মোঃ ফরিদুল হক খান অনলাইনে এবং শাহসুফি সৈয়দ মইনুদ্দীন আহমদ সমাবেশে বিশেষ অতিথির বক্তৃতা দেন। 


মন্ত্রী বলেন, 'পৃথিবীতে হানাহানি, দলাদলি বন্ধ করে মানুষকে সুপথে এনে শান্তির ধর্ম ইসলাম প্রতিষ্ঠা করেছেন মহানবী (সা:)। ইসলামের মূল মর্মবাণী মানুষে মানুষে ভ্রাতৃত্ব, সৌহার্দ ও সম্প্রীতি স্থাপন করা। যারা এই মর্মবাণী ধারণ করে, তারা কখনো জঙ্গি হয় না, হানাহানিতে লিপ্ত হয় না, ইসলামের নামে কারো ওপর আক্রমণ করে না, কারণ রাসুল (সা:) কখনো ধর্মের নামে কারো ওপর আক্রমণের শিক্ষা দেননি, ইসলাম কখনো সে শিক্ষা দেয় না।'


কিন্তু আজকে ইসলামের এই মূল মর্মবাণী থেকে সরে গিয়ে অনেকে ধর্মের ভুল ব্যাখ্যা দিয়ে ওলি-আম্বিয়াদের বিরুদ্ধে কথা বলে, তরুণদের বিপথগামী করে, বলেন তিনি। 


‘বঙ্গবন্ধুকন্যা প্রধানমন্ত্রী জননেত্রী শেখ হাসিনা একজন ধর্মপ্রাণ মানুষ এবং বঙ্গবন্ধুর পূর্বপুরুষেরা ইরাকের বাগদাদ থেকে ধর্মপ্রচারের জন্য এদেশে আসেন' স্মরণ করেন তথ্যমন্ত্রী। তিনি বলেন, এদেশ যেমন মুসলিমদের, তেমনই হিন্দু, বৌদ্ধ, খ্রিষ্টানদের, আমাদের সবার। বঙ্গবন্ধুর নেতৃত্বে এদেশের হিন্দু-মুসলিম-বৌদ্ধ-খ্রিষ্টান সবাই কাঁধে কাঁধ মিলিয়ে মুক্তিযুদ্ধের মাধ্যমে আমরা স্বাধীনতা পেয়েছি। এখানে শান্তি, সম্প্রীতি, সৌহার্দ বজায় রাখতে আমরা ঐক্যবদ্ধ থাকবো।’ 


এসময় ফিলিস্তিনের মুসলিমদের ওপর অত্যাচার বন্ধে ও মিয়ানমার থেকে উদ্বাস্তু হয়ে এদেশে আশ্রয় নেয়া রোহিঙ্গা মুসলিমদের নিরাপদে মিয়ানমারে ফিরে যাওয়া নিশ্চিত করার ওপর গুরুত্বারোপ করেন ড. হাছান মাহ্‌মুদ। 


মুক্তিযুদ্ধ বিষয়ক মন্ত্রী আ ক ম মোজাম্মেল হক বলেন, ধর্মের নামে বিভেদ সৃষ্টিকারীদের এই দেশে ঠাঁই হবে না। সরকার এদের কঠোর হস্তে দমন করবে। পীরগঞ্জ সফররত ধর্ম প্রতিমন্ত্রী মোঃ ফরিদুল হক খান অনলাইনে যুক্ত হয়ে এই সমাবেশের মাধ্যমে দেশে শান্তি ও সম্প্রীতি বজায় রাখতে সকলকে ঐক্যবদ্ধ থাকতে বলেন। 


চট্টগ্রামের ফটিকছড়ির মাইভান্ডার শরীফের শীর্ষনেতা সৈয়দ সাইফুদ্দীন আহমদ শান্তি মহাসমাবেশ সফল করার জন্য সকল অংশগ্রহণকারীকে ধন্যবাদ জানান। 

#

তথ্যবিবরণী                                                                                                                        নম্বর : ৫০২৫
ডিসেম্বরের মধ্যেই টীকাদানের লক্ষ্যমাত্রার অন্তত পঞ্চাশ ভাগ পূরণ করা সম্ভব হবে








 --স্বাস্থ্যমন্ত্রী
ঢাকা, ৪ কার্তিক (২০ অক্টোবর) :


স্বাস্থ্য ও পরিবার কল্যাণ মন্ত্রী জাহিদ মালেক বলেছেন, ‘দেশের স্বাস্থ্যখাত ইতোমধ্যেই প্রায় ৬ কোটি মানুষকে ভ্যাকসিন দিতে সক্ষম হয়েছে এবং সরকারের পরিকল্পনা অনুযায়ী দেশে ভ্যাকসিন চলে আসছে এতে করে এ বছর ডিসেম্বরের মধ্যেই লক্ষ্যমাত্রার অন্তত পঞ্চাশ ভাগ মানুষকে টিকা দেওয়া সম্ভব হবে।’

মন্ত্রী আজ রাজধানীর হোটেল ইন্টারকন্টিনেন্টালের বলরুমে উপজেলা স্বাস্থ্য কর্মকর্তাদের সংগঠন ইউএইচএফপিও আয়োজিত দেশের স্বাস্থ্যসেবা ও উন্নয়ন বিষয়ক আলোচনা সভায় প্রধান অতিথির বক্তব্যে এসব কথা বলেন।

মন্ত্রী এ সময়ে দেশে নানা উৎস থেকে দ্রুততম সময়ে ভ্যাকসিন পাওয়া প্রসঙ্গে জানান, ‘বাংলাদেশ নিজে এই মূহুর্তে কোনো ভ্যাকসিন উৎপাদন না করলেও দেশে এখন পৃথিবীর উৎপাদিত প্রায় সব ধরনের ভ্যাকসিনই চলে এসেছে। এটি সম্ভব হয়েছে প্রধানমন্ত্রী শেখ হাসিনার রাজনৈতিক প্রজ্ঞা ও আন্তর্জাতিক মহলে সম্পর্কের কারণে। প্রধানমন্ত্রী দেশবাসীকে কথা দিয়েছিলেন দেশের সব মানুষকে তিনি ভ্যাকসিনের আওতায় নিয়ে আসবেন। তিনি তার কথা অনুযায়ীই আমাদেরকে নির্দেশনা দিয়েছেন। আমরাও প্রধানমন্ত্রীর কথা অনুযায়ী দিনরাত কাজ করে যাচ্ছি।’


দেশের ১২ থেকে ১৭ বছর বয়সী স্কুলগামী শিশুদেরকেও ভ্যাকসিন দেওয়া শুরু হয়েছে এবং ক্রমান্বয়ে দেশের সব মানুষই ভ্যাকসিন পাবে বলে জানান মন্ত্রী। এখন থেকে প্রতি মাসে দেশে অন্তত ৩ কোটি ডোজ ভ্যাকসিন আসবে উল্লেখ করে মন্ত্রী এ সময় বলেন, ‘চীনের সিনোফার্মের ভ্যাকসিন চুক্তি অনুযায়ীই চলে আসছে। বিশ্ব স্বাস্থ্য সংস্থার মাধ্যমে চুক্তি অনুযায়ী আরো ভ্যাকসিন আসা শুরু হয়ে গেছে। ভারতের সেরাম ইনস্টিটিউটের ভ্যাকসিনও চলে আসছে। কোভ্যাক্স ফ্যাসিলিটিজের আওতায় ফাইজার, মডার্না ও এস্ট্রেজেনেকার ভ্যাকসিনও দেশে আসছে।’


স্বাস্থ্য অধিদপ্তরের মহাপরিচালক অধ্যাপক এবিএম খুরশিদ আলমের সভাপতিত্বে সভায় আরো উপস্থিত ছিলেন বিকন ফার্মাসিউটিক্যালসের ব্যবস্থাপনা পরিচালক এবাদুল করীম এমপি, স্বাস্থ্য সেবা বিভাগের সিনিয়র সচিব লোকমান হোসেন মিয়া, বিএমএ এর সভাপতি ডা. মোস্তফা জালাল মহিউদ্দিন, বাংলাদেশ আওয়ামী লীগের স্বাস্থ্য বিষয়ক সম্পাদক রোকেয়া সুলতানা, বিএমএ মহাসচিব ডা. এহতেশামুল হক চৌধুরী, স্বাচিপ’র মহাসচিব ডা. এম এ আজিজ। সভায় মূল প্রতিপাদ্য পাঠ করেন ইউএইচএফপিও এর আহ্বায়ক ডা. মোবারক হোসেন।
#

মাইদুল/পাশা/রাহাত/রফিকুল/রেজাউল/২০২১/১৯১০ ঘণ্টা


তথ্যবিবরণী                                                                                                              নম্বর : ৫০২৪
হিন্দু সম্প্রদায়ের বাড়ি ঘরে অগ্নিসংযোগকারীদের 

অবশ্যই দৃষ্টান্তমূলক বিচারের মুখোমুখি হতে হবে
                                        -- ধর্ম প্রতিমন্ত্রী 
পীরগঞ্জ, রংপুর, ৪ কার্তিক (২০ অক্টোবর) :


ধর্ম প্রতিমন্ত্রী মোঃ ফরিদুল হক খান বলেছেন, পীরগঞ্জের রামনাথপুরের কসবায় হিন্দু সম্প্রদায়ের বাড়ি-ঘরে অগ্নি সংযোগকারী দুষ্কৃতিকারীদের অবশ্যই দৃষ্টান্তমূলক বিচারের মুখোমুখি হতে হবে। তিনি বলেন, যারা প্রধানমন্ত্রী শেখ হাসিনা সরকারের উন্নয়ন অগ্রযাত্রাকে বাধাগ্রস্ত করতে চায়,  তারাই  দেশে সাম্প্রদায়িক সম্প্রীতির পরিবেশ নষ্ট করতে দাঙ্গা হাঙ্গামার সৃষ্টি করছে।

মন্ত্রী আজ রংপুর জেলার পীরগঞ্জ উপজেলার রামনাথপুর ইউনিয়নের কসবায় অগ্নিসংযোগে ক্ষতিগ্রস্ত হিন্দু সম্প্রদায়ের পরিবারের মাঝে ধর্ম বিষয়ক মন্ত্রণালয়ের পক্ষ হতে নগদ অনুদান বিতরণ অনুষ্ঠানে এসব কথা বলেন।

ফরিদুল হক খান বলেন, জনপ্রতিনিধি, প্রশাসন ও জনগণকে গত বারো বছরের ন্যায় প্রধানমন্ত্রীর নেতৃত্বে স্বাধীনতার পরাজিত শক্তি, বোমা হামলাকারী সাম্প্রদায়িক শক্তির বিরুদ্ধে ঐক্যবদ্ধ থাকতে হবে। তাহলে কেউ দেশে বিশৃঙ্খলার সুযোগ নিতে পারবে না। 


প্রতিমন্ত্রী বলেন, জাতির পিতার নেতৃত্বে মহান মুক্তিযুদ্ধের মাধ্যমে অর্জিত বাংলাদেশ আমাদের সকলের। অসাম্প্রদায়িক বাংলাদেশ আমাদের সাংবিধানিক ভিত্তি। অশুভ চক্র যেন কোনোভাবেই আর সাম্প্রদায়িক সম্প্রীতি বিনষ্ট করতে না পারে এ বিষয়ে সমাজের সকলকে সজাগ থাকতে হবে।

রংপুর জেলা প্রশাসক আসিফ আহসানের সভাপতিত্বে অনুষ্ঠিত সভায় আরো বক্তব্য রাখেন সংসদ সদস্য ও হিন্দু ধর্মীয় কল্যাণ ট্রাস্টের সিনিয়র ভাইস চেয়ারম্যান মনোরঞ্জনশীল গোপাল, ভাইস চেয়ারম্যান সুব্রত পাল। সভায় উপস্থিত ছিলেন ধর্ম বিষয়ক মন্ত্রণালয়ের যুগ্মসচিব মোঃ নায়েব আলী মন্ডল, রংপুরের পুলিশ সুপার বিপ্লব কুমার সরকার, ইসলামিক ফাউণ্ডেশন রংপুর বিভাগের পরিচালক মোঃ আবুল কালাম, পীরগঞ্জ উপজেলা চেয়ারম্যান নূর মোহাম্মদ মন্ডল, পীরগঞ্জ উপজেলা নির্বাহী কর্মকর্তা বিরোদা রাণী রায় প্রমুখ।  

#

আনোয়ার/পাশা/রাহাত/এনায়েত/রফিকুল/জয়নুল/২০২১/১৯২০ঘণ্টা 

তথ্যবিবরণী                                                                                                                নম্বর : ৫০২৩
শান্তিপূর্ণ বাংলাদেশে সম্প্রীতি বিনষ্টকারীদের ছাড় দেয়া হবে না
                                           -- মৎস্য ও প্রাণিসম্পদ মন্ত্রী
সাভার, ৪ কার্তিক (২০ অক্টোবর) :


শান্তিপূর্ণ বাংলাদেশে সাম্প্রদায়িক সম্প্রীতি বিনষ্টকারীদের ছাড় দেয়া হবে না বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

মন্ত্রী আজ সাভারে বাংলাদেশ প্রাণিসম্পদ গবেষণা ইনস্টিটিউট (বিএলআরআই)-এর সম্মেলন কক্ষে ইনস্টিটিউটে নবনিয়োগপ্রাপ্ত বৈজ্ঞানিক কর্মকর্তাদের দক্ষতা উন্নয়ন কর্মশালায় প্রধান অতিথির বক্তব্যে এ কথা বলেন।

এ সময় মন্ত্রী বলেন, সম্প্রীতির বাংলাদেশে বিভিন্ন সময়ে নানাভাবে সাম্প্রদায়িক সম্প্রীতি বিনষ্টের অপচেষ্টা করেছে কিছু উগ্রবাদীরা। কখনো কখনো তাদের পৃষ্ঠপোষকতা দিয়েছে একটি রাজনৈতিক মহল। সাম্প্রতিক সময়ের ঘটনাগুলো শান্তিপূর্ণ ও উন্নয়নের বাংলাদেশকে ব্যাহত করার একটি চক্রান্ত। অতীতে যেমন এ জাতীয় কোনো অপচেষ্টা সফল হয়নি, এখনও হবে না। সাম্প্রতিক সময়ে সাম্প্রদায়িক সম্প্রীতি নষ্ট করার ঘটনা যারা ঘটিয়েছে তাদের কাউকে ছাড় দেয়া হবে না। কঠোর হাতে তাদের দমন করা হবে। বাংলাদেশ হিন্দু, মুসলিম, বৌদ্ধ, খ্রিষ্টানের সম্প্রীতির রাষ্ট্র। এই বাংলাদেশে সাম্প্রদায়িক সম্প্রীতি অবশ্যই অব্যাহত থাকবে।

কর্মশালায় নবীন কর্মকর্তাদের উদ্দেশ্যে মন্ত্রী বলেন, ‘প্রতিষ্ঠানের জন্য সম্পদ হোন, বোঝা নয়। আন্তরিকতা, নিষ্ঠা, ঐকান্তিক ইচ্ছা ও গভীর মনোনিবেশের সাথে অর্পিত দায়িত্ব পালন করতে হবে। তাহলেই সাফল্য আসবে। 


বিএলআরআই’র মহাপরিচালক ড. মোঃ আবদুল জলিলের সভাপতিত্বে কর্মশালায় বিশেষ অতিথির বক্তব্য প্রদান করেন মৎস্য ও প্রাণিসম্পদ সচিব রওনক মাহমুদ। স্বাগত বক্তব্য প্রদান করেন বিএলআরআই’র অতিরিক্ত পরিচালক মোঃ আজহারুল আমিন।

মৎস্য ও প্রাণিসম্পদ মন্ত্রণালয়ের অতিরিক্ত সচিব শ্যামল চন্দ্র কর্মকার, মোঃ তৌফিকুল আরিফ ও এস এম ফেরদৌস আলম, প্রাণিসম্পদ অধিদপ্তরের পরিচালক (প্রশাসন) ডা. মনজুর মোহাম্মদ শাহজাদা ও মন্ত্রণালয়ের ঊর্ধ্বতন কর্মকর্তাগণ কর্মশালায় উপস্থিত ছিলেন। 

#

ইফতেখার/পাশা/রাহাত/রফিকুল/জয়নুল/২০২১/১৭৫০ঘণ্টা 

তথ্যবিবরণী                                                                                                              নম্বর : ৫০২২
 

কোভিড-১৯ সংক্রান্ত সর্বশেষ প্রতিবেদন 
 

ঢাকা, ৪ কার্তিক (২০ অক্টোবর) :

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২০ হাজার ৩৯৩ জনের নমুনা পরীক্ষা করে ৩৬৮ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৬৬ হাজার ৬৬৪ জন।  
 


গত ২৪ ঘণ্টায় ৬ জন-সহ এ পর্যন্ত ২৭ হাজার ৭৯১ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ২৯ হাজার ৫৪৯ জন।

 

#

নাসিমা/পাশা/রাহাত/রফিকুল/রেজাউল/২০২১/১৬৫৫ ঘণ্টা
তথ্যবিবরণী                                                             
                                           নম্বর : ৫০২১
কোভিড-১৯ চ্যালেঞ্জ জয় করে বাংলাদেশ এ বছর ৫.৫% প্রবৃদ্ধি অর্জন করেছে

                                           -ব্যাংককে ইউনেস্কাপের সম্মেলনে অর্থমন্ত্রী

ব্যাংকক, ২০ অক্টোবর : 
অর্থমন্ত্রী আ হ ম মুস্তফা কামাল বলেছেন, কোভিড-১৯ আমাদের উন্নয়নের পথে বিশাল চ্যালেঞ্জ নিয়ে এসেছিল। কিন্তু প্রধানমন্ত্রী শেখ হাসিনার অসাধারণ নেতৃত্বের কারণে বাংলাদেশ তার অর্থনীতিতে স্বাভাবিক অবস্থা ফিরিয়ে আনার পথে অনেকদূর অগ্রসর হয়েছে। সময়োচিত পদক্ষেপের কারণে যখন বৈশ্বিক অর্থনীতিতে ৩ শতাংশ  এর অধিক সংকোচন দেখা যাচ্ছে,  সেখানে বাংলাদেশ ২০২০ ও ২০২১ সালে যথাক্রমে ৩ দশমিক ৫ এবং ৫ দশমিক ৫ প্রবৃদ্ধি অর্জন করেছে বলে তিনি উল্লেখ করেন ।  
আজ থাইল্যান্ডের ব্যাংককে শুরু হওয়া জাতিসংঘের এশিয়া প্যাসিফিক আঞ্চলিক অর্থনৈতিক ও সামাজিক কমিশনের (এসকাপ)-এর ‘সামষ্টিক অর্থনৈতিক নীতি, দারিদ্র্যহ্রাস এবং উন্নয়নের জন্য অর্থায়ন’ সংক্রান্ত কমিটির তৃতীয় অধিবেশনে ভার্চুয়ালি মূল প্রবন্ধ উপস্থাপনকালে মন্ত্রী একথা বলেন।  ইউনেস্কাপের এক্সিকিউটিভ সেক্রেটারির বিশেষ আমন্ত্রণে তিনি অধিবেশনে যোগদান করেন। এ কমিটির অধিবেশন প্রতি দু’ বছর পর পর  অনুষ্ঠিত হয়ে থাকে এবং এশিয়া প্রশান্ত মহাসাগরীয় দেশগুলোর মন্ত্রী এবং ঊর্ধ্বতন সরকারি কর্মকর্তারা যোগদান করে থাকেন। 
সদ্য সমাপ্ত জাতিসংঘ সাধারণ পরিষদে বিশ্ব সম্প্রদায়ের প্রতি প্রধানমন্ত্রী শেখ হাসিনার আহ্বানের পুনরাবৃত্তি করে অর্থমন্ত্রী এশিয়া-প্রশান্ত মহাসাগরীয় নেতৃত্বের প্রতি এই অঞ্চলের মানুষের জন্য  সর্বজনীন এবং সাশ্রয়ী টিকা নিশ্চিত করার আহবান জানান। তিনি আরো বলেন,  জাতিসংঘ শান্তিরক্ষী বাহিনীতে নেতৃস্থানীয় ভূমিকা পালনের মাধ্যমে বৈশ্বিক শান্তি রক্ষায় অনন্য অবদান রাখায় গর্ব অনুভব করে বাংলাদেশ। একইভাবে বাংলাদেশ  জাতিসংঘের অন্যান্য বেসামরিক কার্যক্রমেও সরাসরি অবদান রাখতে আগ্রহী।
প্রমাণকভিত্তিক নীতি বিশ্লেষণ, সক্ষমতা বৃদ্ধি এবং চাহিদাভিত্তিক আঞ্চলিক উপদেষ্টা পরিসেবার মাধ্যমে ইউনেস্কাপ বাংলাদেশকে বিরূপ পরিবেশে টিকে থাকার সক্ষমতা  তৈরি করতে এবং আঞ্চলিক সংযোগকে গভীর করতে সহায়তা করবে বলে তিনি আশাবাদ ব্যক্ত করেন। তিনি বলেন, সেইসাথে সকল স্বার্থ সংশ্লিস্টদের অংশগ্রহণের  মাধ্যমে টেকসই উন্নয়নের জন্য আঞ্চলিক সহযোগিতা জোরদার করার প্রচেষ্টা অব্যাহত রাখবে  এবং বৈশ্বিক চ্যালেঞ্জের বিরুদ্ধে সমর্থন ও বহু অংশীদারিত্ব বিকাশে সহায়তা করবে।  তিনি ইউনেস্কাপ এর একটি বিষয়ভিত্তিক উপদেষ্টা গোষ্ঠী গঠনের প্রস্তাবকে স্বাগত জানান। সদস্য দেশগুলিকে তাদের উপযুক্ত সামষ্টিক-অর্থনৈতিক নীতিমালা প্রণয়নে সহায়তা করতে পারে এমন সামষ্টিক-অর্থনৈতিক নীতি-পরামর্শ দিতে এই গোষ্ঠী সক্ষম হবে বলে তিনি মন্তব্য করেন।

এ সম্মেলনে মূল কমিটির আলোচনার পাশাপাশি উচ্চ পর্যায়ের প্যানেল আলোচনা ও সাইড ইভেন্টের আয়োজন করা হয়েছে, যা নিঃসন্দেহে অংশগ্রহণকারীদের অভিজ্ঞতাকে সমৃদ্ধ করবে।

ইসলামাবাদে ‘শেখ রাসেল দিবস’ উদ্‌যাপিত

ইসলামাবাদ, ২০ অক্টোবর :


ইসলামাবাদস্থ বাংলাদেশ হাইকমিশন জাতির পিতা বঙ্গবন্ধু শেখ মুজিবুর রহমানের কনিষ্ঠ পুত্র শহিদ শেখ রাসেলের ৫৮তম জন্মবার্ষিকী উপলক্ষ্যে ‘শেখ রাসেল দিবস’ যথাযথ উৎসাহ-উদ্দীপনা ও মর্যাদার সাথে উদ্‌যাপন করা হয়। এ উপলক্ষ্যে চ্যান্সারি ভবনে শহিদ শেখ রাসেলের প্রতিকৃতিতে পুষ্পার্ঘ্য অর্পণ, শিশু-কিশোরদের প্রধানমন্ত্রীর লিখিত ‘আমাদের ছোট্ট রাসেল সোনা’ থেকে পাঠ,আলোচনা, ক্রীড়া অনুষ্ঠান, কেক কাটা, ভিডিওচিত্র প্রদর্শন ও বিশেষ মোনাজাত অনুষ্ঠিত হয়। এ উপলক্ষ্যে দূতালয় প্রাঙ্গণ বর্ণাঢ্য ব্যানার, পোস্টারও রঙীন বেলুনে সুসজ্জিত করা হয়। বাংলাদেশ হাইকমিশনের সকল কর্মকর্তা ও কর্মচারীগণ ও তাদের পরিবারবর্গ এতে অংশগ্রহণ করেন।


অনুষ্ঠানের শুরুতে পাকিস্তানে নিযুক্ত হাইকমিশনার মোঃ রুহুল আলম সিদ্দিকী সকল শিশু-কিশোরদের নিয়ে শেখ রাসেলের প্রতিকৃতিতে পুস্পস্তবক অর্পণ করে তাঁর প্রতি শ্রদ্ধা জ্ঞাপন করেন।


পবিত্র কোরআন তেলাওয়াতের মাধ্যমে আলোচনা পর্ব শুরু হয়। দিবসটি উপলক্ষ্যে রাষ্ট্রপতি ও প্রধানমন্ত্রী প্রদত্ত বাণী পাঠ করা হয়।


হাইকমিশনার মোঃ রুহুল আলম সিদ্দিকী তাঁর স্বাগত বক্তব্যে জাতির পিতা বঙ্গবন্ধু শেখ মুজিবুর রহমানের কনিষ্ঠ পুত্র শহিদ শেখ রাসেলের স্মৃতির প্রতি গভীর শ্রদ্ধা নিবেদন করে বলেন, জাতির পিতার জন্মশতবার্ষিকী ‘মুজিববর্ষ’ ও ‘স্বাধীনতার সূবর্ণ জয়ন্তী’ উদ্‌যাপনকালে শেখ রাসেলের জন্মবার্ষিকী ‘ক’ শ্রেণিভুক্ত জাতীয় দিবস হিসেবে উদযাপনের সরকারের সিদ্ধান্ত অত্যন্ত সময়োচিত একটি উদ্যোগ। তিনি বলেন, প্রতিবছর ‘শেখ রাসেল দিবস’ পালনের মাধ্যমে বাঙালি জাতি ও বিশ্ববাসী শেখ রাসেলের জীবন ও বাংলাদেশের স্বাধীনতার সঠিক ইতিহাস সম্পর্কে জানতে পারবে। রাজনৈতিক কারণে বঙ্গবন্ধুকে জীবনের একটি দীর্ঘসময় কারাগারে কাটাতে হয়েছে বিধায় শিশু রাসেল পিতার সান্নিধ্য ও আদর-যত্ন থেকে বঞ্চিত ছিল বলে তিনি উল্লেখ করেন। বাংলাদেশের স্বাধীনতা যুদ্ধ চলাকালীন ১৯৭১ সালে শেখ রাসেল তাঁর মা, দুই বোন ও পরিবারের অন্যান্য সদস্যদের সাথে ধানমন্ডির একটি বাড়িতে বন্দি জীবন কাটিয়েছেন। জাতির পিতা বঙ্গবন্ধু শেখ মুজিবুর রহমান তখন পাকিস্তানের কারাগারে বন্দি এবং বড় দুইভাই শহিদ শেখ কামাল ও শহিদ শেখ জামাল ছিলেন রণাঙ্গনে। মুক্তিযুদ্ধে বিজয়ের পর শেখ রাসেল, মা, বোন এবং পরিবারের সদস্যসহ ১৯৭১ সালের ১৭ ডিসেম্বর বন্দিদশা হতে মুক্ত হন। 


হাইকমিশনার বলেন, ১৯৭৫ সালের ১৫ আগস্ট কালরাতে পিতা, মাতা, দুইভাই ও আত্মীয় পরিজনসহ দশ বছরের ছোট্ট রাসেলকে ইতিহাসের জঘন্যতম নির্মম হত্যার মাধ্যমে বঙ্গবন্ধুর আদর্শ তথা রক্তের উত্তরাধিকারীদের চিরতরে নিশ্চিহ্ন করে দিতে চেয়েছিল স্বাধীনতাবিরোধী গোষ্ঠী। কিন্তু কালের পরিক্রমায় শহিদ শেখ রাসেল আজও বাংলাদেশের মানুষের কাছে এক মানবিক সত্ত্বা হিসেবে বেঁচে আছে। দেশের শিশু-কিশোর ও তরুণ প্রজন্মের কাছে শেখ রাসেল এক ভালোবাসার নাম। শহিদ শেখ রাসেলসহ ১৯৭৫ সালের ১৫ আগস্টে সকল শহিদের আত্মার মাগফেরাত কামনা করে হাইকমিশনার তাঁর বক্তব্য শেষ করেন। 


হাইকমিশনারের স্বাগত বক্তব্যের পর শিশু-কিশোরদের অংশগ্রহণে প্রধানমন্ত্রী শেখ হাসিনা রচিত ‘আমাদের ছোট্ট রাসেল সোনা’ থেকে পাঠচক্র ও শেখ রাসেলের জীবনীভিত্তিক আলোচনা অনুষ্ঠিত হয়। এ পাঠচক্রে বাংলা, ইংরেজি ও উর্দু ভাষায় ছয়জন শিশু অংশগ্রহণ করে এবং তিনজন কিশোর বাংলা, ইংরেজি ও উর্দুতে শেখ রাসেলের জীবনীর ওপর আলোচনা করে। পরে শহিদ শেখ রাসেলের জীবনীভিত্তিক একটি প্রামাণ্যচিত্র প্রদর্শন করা হয়।


অনুষ্ঠানের দ্বিতীয় পর্বে ‘শেখ রাসেল দিবস’ উপলক্ষ্যে শিশু-কিশোরদের অংশগ্রহণে বিভিন্ন ইভেন্টে ক্রীড়া প্রতিযোগিতা ও পুরস্কার বিতরণ অনুষ্ঠিত হয়। 

সাবেক মার্কিন পররাষ্ট্রমন্ত্রী কলিন পাওয়েলের মৃত্যুতে পররাষ্ট্রমন্ত্রীর শোক

ঢাকা, ৪ কার্তিক (২০ অক্টোবর) :


সাবেক মার্কিন পররাষ্ট্রমন্ত্রী কলিন পাওয়েলের (Colin Powell) মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ কে আব্দুল মোমেন।


মার্কিন পররাষ্ট্রমন্ত্রী আন্টোনি জে. ব্লিনকেনের (Antony J. Blinken) কাছে প্রেরিত এক শোকবার্তায়  পররাষ্ট্রমন্ত্রী  বলেন, "কলিন পাওয়েল ছিলেন একজন মহান নেতা ও যোদ্ধা, যিনি তাঁর পুরো জীবন নিজ দেশের সেবায় উৎসর্গ করেছেন। মার্কিন যুক্তরাষ্ট্রের সমকালীন বৈদেশিক নীতি নির্ধারণে তাঁর অগ্রণী ভূমিকাসহ অনেক অবদানের জন্য কলিন পাওয়েল স্মরণীয় হয়ে থাকবেন। পাওয়েল তাঁর কাজ এবং কূটনৈতিক দক্ষতার জন্য দেশে বিদেশে খ্যাতি অর্জন করেছেন। ইরাকের কাছে 'ব্যাপক বিধ্বংসী অস্ত্রসম্ভার' থাকার ভুল তথ্যের বিষয়টি স্বীকার করে নেয়ার মতো নৈতিক সাহসও তিনি দেখিয়েছেন"।


শোকবার্তায়  ড. মোমেন পাওয়েলের মৃত্যুতে অপূরণীয় ক্ষতির জন্য তাঁর শোকসন্তপ্ত পরিবারের প্রতিও গভীর সমবেদনা জানান।  

